
БАЙДӘУЛЕТ ГҮЛІСТАН ПЕРНАНҚЫЗЫ,
Б.Оңтаев атындағы жалпы білім беретін мектебінің бастауыш сынып мұғалімі.
Түркістан облысы, Ордабасы ауданы

АДАМ ТӘРБИЕЛЕУ – ҰЛЫ МІНДЕТ. ҰЛЫ МІНДЕТ ҚАШАННАН ҰЛЫ КҮРЕСПЕН ҒАНА ЖҮЗЕГЕ АСЫРЫЛАДЫ

Біздің қазіргі жағдайымызда жан-жақты дамыған адамды тәрбиелеу – жанұя, қоғам мен мектептің ең биік мұраты болып табылады. Жас баланың болашағы оның дұрыс тәрбиеленуіне байланысты. Әрбір балаға жан-жақты өнеге беру елімізде мемлекеттік маңызды мәселе. Оқушыны білімді, жоғары идеялы, қолынан іс келетін еңбекқор, батыл да батыр, жоғары мәдениетті, сыпайы да сүйкімді, өнерлі де өнегелі етіп өсіру – ата-ананың, ұстаздың, қоғамның, яғни бала тәрбиесі бүкілхалықтық іс.
Қазақстан Республикасының Президенті Қасым-Жомарт Кемелұлы қасиетті Түркістан қаласы, Түркі елінің шаңырағында өткізілген «Әділетті Қазақстан – Адал азамат» атты ІІ Ұлттық құрылтайда сөйлеген сөзінде: «Адал азаматқа тән қасиеттер әрбір жастың бойынан табылуы керек, ұрпақтың бойында жаман әдет болса, бұл үлкендердің кінәсі»-дей келе, Әділетті Қазақстанды құру үшін: бүкіл қоғам болып жұмылу керектігін:
· ең бастысы, әр азаматтың сана-сезімі жаңғыруы қажеттігін;
· халқымыздың дүниетанымы және өмірлік ұстанымдары өзгеруге тиіс екендігін;
· әйтпесе, басқа реформаның бәрі бекер болатындығын нақты атап өтті.
«Біртұтас тәрбие бағдарламасы» – ұлттық, адами құндылықтарға негізделген. Бұл құжатта білім беру ұйымдарындағы тәрбие жұмысын толыққанды жүзеге асыру үшін білім алушылардың бойында қалыптастырылуы тиіс құндылықтар мен тәрбиенің мақсаты, міндеттері айқындалады. Жалпыадамзаттық және ұлттық құндылықтарды бойына сіңірген, әлемдік озық білімді игерген саналы азаматты тәрбиелеу мақсаты көзделеді.
Қазақ халқының да сан-ғасырлық тарихи-мәдени жетістіктерінің жемісін, рухани байлығын, жанына біткен еңбексүйгіштік, имандылық, бауырмалдық, балажандық, қонақжайлық, т.б. қасиеттерін танытатын тәлімгерлік тәжірибесі бар. Онда кешегі өткен данғой қариялар, ғұлама ойшылдар, би-шешендер және ақын-жыраулардың саналық болжамдарының, психологиялық пайымдаулары мен педагогикалық тұжырымдарының өшпес ізі жатыр.
Бұл мәселеге мемлекет тарапынан да қамқорлық көрсетілуде. Қазақстан Республикасының қазақ тілінің әлеуметтік маңызын арттыру жөніндегі іс-шаралары, ғылым мен мәдениеттің өрістеуін қамтамасыз ететін.
Конституциясы, еліміздің мәдени-әлеуметік дамуына бағытталаған тұжырымдамасы жастарға жалпы адамзаттық және ұлттық игіліктер негізінде адамгершілік, эстетикалық тәрбие, мәдени білім беру ісін жаңа деңгейге көтеруге ықпал етеді деген сенімдеміз.
Мұндай игі бастама қазірдің өзінде білім мазмұны мен әдістеріне, оқу жоспарларына жаңалықтар мен өзгерістер әкелуде. Жаңа оқу жылынан бастап 2023-2025 жылдарға арналған Біртұтас тәрбие бағдарламасы іске асырылуда. Бұл құжат жалпы адамзаттық және ұлттық құндылықтар негізінде өскелең ұрпақты тәрбиелеу сапасын арттыруға бағытталған. Себебі, қазіргі таңда жастардың бойында ұлттық сананы қалыптастырудың маңыздылығы – бүгінгі күнгі өзекті мәселелердің біріне айналып отыр.
Олай болса, басты мақсат – жас ұрпақты ұлттық игіліктер мен адамзаттық құндылықтар, рухани-мәдени мұралар сабақтастығын сақтай отырып тәрбиелеу.
Бағдарлама мыналарды қарастырады:
·       эстетикалық талғамға тәрбиелеу, оқушыларға күнделікті өмірде, құрдастарымен қарым-қатынаста, отбасында, қоғамдық орындарда, табиғат аясында қажетті мінез-құлық нормаларын қалыптастыру;
·       ар-ұжданды, әдептілікті, уәделердің дәлдігі мен міндеттілігін, әдептілікке, туыстарымен және достарымен, сондай-ақ басқа адамдармен қарым-қатынаста әдептілікке тәрбиелеу;
·       адамгершілік қасиеттерді, парызды сезінуге және көркемдік құндылықтарды адекватты қабылдауға тәрбиелеу;
·       театрлар мен мұражайларға, көрмелерге бару;
·       оқушының сыртқы мәдениетін, өзінің даралығы мен өзіндік ерекшелігін сақтай білуге тәрбиелеу.
Тапсырмаларды орындау формалары:
·       оқушылардың психологиялық ерекшеліктерін зерттеу (бақылау, оқушылармен және ата-аналармен жеке және топтық әңгімелесу, сауалнамалар, шағын зерттеулер); мектеп психологымен топтық сабақтарды ұйымдастыру;
·       бақылау бағдарламасымен сабақтарға қатысу, содан кейін сынып және ата-аналар жиналыстарында талдау жасау;
·       тақырыптық сынып сағаттары;
·       пікірталастар, даулар, конференциялар;
·       рөлдік, іскерлік, танымдық ойындар;
·       экскурсиялар, саяхаттар, мұражайдағы сабақтар;
·       жарыстар; викториналар, интеллектуалды марафондар;
·       жобалық ойындар;
·       жалпы мектептік және қалалық қайырымдылық акцияларына қатысу;
·       түстен кейін жұмыспен қамтуды ұйымдастыру.
Күтілетін нәтижелер:
Тұлға дамуының бірінші кезеңінде 5-6 сынып:
·       көшбасшылық қасиеттер;
·       ұжымның ұйымшылдығы.
Тұлға дамуының екінші кезеңінде 7-9 сынып:
·       жұмысқа қосу мүмкіндігі;
·       қойылған мақсаттарды орындау мүмкіндігі;
·       өзінің күшті және әлсіз жақтарын сыни тұрғыдан түсіне білу, өзін-өзі жетілдіруге ұмтылу;
·       қоғамның қажеттіліктерін қанағаттандыратын әлеуметтік белсенді тұлғаны қалыптастыру.
Президентіміздің жобасы аясында қазіргі таңда ұстаздарымыз тынбай еңбектенуде. Оқушылардың бойына ұлттық құндылықтарды сіңіру жолында тынбай еңбектенуде.
Бала тәрбиесіне аса жауапкершілікпен қарау, әрбір жақсы-жаман жақтарына сол бала алдында, қоғам алдында асқан жауапкершілік жүгі ең бірінші мектеп ұжымына беріледі. Сондықтан әрбір мектеп ұжымының алдына қойған белгілі бір ережесі, дәстүрі, іс тәртібі, өзіндік нормасы болса, онда өмір эстетикасының дұрыс шешілетіні сөзсіз. Мектептегі білімді өнер арқылы толықтырып, оқушылардың өмірін тамаша, қызықты етіп ұйымдастыра білу – әрбір мұғалімнің борышы. «Көпшілік арасында өзін-өзі дұрыс ұстау», «Кімдерден үлгі алу керек?»,-деген сияқты эстетикалық талғамды өрістете беру үшін істелетін тәрбие жұмыстарының түрлері өте көп.
Оқушылармен жүргізілетін сабақтан тыс жұмыстар барысында өнер түрлерін пайдалана отырып, диспуттар, лекция-концерт, тәрбие сағаттары, тәрбиелік маңызы зор шоу, кештер, тәрбиелік тақырыпта жарыстар өткізу ұжымның қалыптасу дәстүріне байланысты жүйелі түрде өткізілетін болса ғана іс нәтижелі болмақ.
Қорыта келгенде, әр балаға жеке тұлға ретінде қарап, оның өзіне тән санасы мен еркін, қабілетін ескере отырып, оларға ғылыми-теориялық мағлұмат берумен ғана шектелмей, теорияның тәжірибемен байланысына аса назар аударып, әлеуметтік ортада мәдениетті қарым-қатынас жасай білуге үйрету, үлкенді сыйлауға, ата-ананы, ұстазды құрметтеуге кішіге ізет көрсете білуге, елжандылыққа, ұлттық мәдениетті, басқа ұлт өкілдерін құрметтей білуге баулу сабақ жүйесінде бастау алып, сабақтан тыс немесе мектептен тыс тәрбие жұмыстарында жалғастырғанда ғана болатынын есте ұстағанымыз абзал.
Олай болса осы тәрбие жұмыс түрлерін мектеп, жанұя, қоғамдық орта бірігіп, бірлесе отырып бір бағыт, бағдарлама арқылы жоспарлап оқушы бойына қалыптастыру жолында еңбек етіп, тер төксе, сонда ғана ұлтжанды, дене және адамгершілік, эстетикалық ахуалы жақсарған, жан-жақты жетілген, ұлттық және әлемдік мәдениетті меңгеру қабілеті саналы жеке тұлғаны қалыптастырып шыға аламыз.

